
śrīśuka uvāca
ēvaṃ putrēṣu naṣṭēṣu dēvamātāditistadā Á
hṛtē triviṣṭapē daityaiḥ paryatapyadanāthavat Á Á 1 Á Á

ēkadā kaśyapastasyā āśramaṃ bhagavānagāt Á
nirutsavaṃ nirānandaṃ samādhērvirataścirāt Á Á 2 Á Á

sa patnīṃ dīnavadanāṃ kṛtāsanaparigrahaḥ Á
sabhājitō yathānyāyamidamāha kurūdvaha Á Á 3 Á Á

apyabhadraṃ na viprāṇāṃ bhadrē lōkē’dhunā’’gatam Á
na dharmasya na lōkasya mṛtyōśchandānuvartinaḥ Á Á 4 Á Á

api vākuśalaṃ kiñcid gṛhēṣu gṛhamēdhini Á
dharmasyārthasya kāmasya yatra yōgō hyayōginām Á Á 5 Á Á

api vātithayō’bhyētya kuṭumbāsaktayā tvayā Á
gṛhādapūjitā yātāḥ pratyutthānēna vā kvacit Á Á 6 Á Á

gṛhēṣu yēṣvatithayō nārcitāḥ salilairapi Á
yadi niryānti tē nūnaṃ phērurājagṛhōpamāḥ Á Á 7 Á Á

apyagnayastu vēlāyāṃ na hutā haviṣā sati Á
tvayōdvignadhiyā bhadrē prōṣitē mayi karhicit Á Á 8 Á Á

yatpūjayā kāmadughānyāti lōkāngṛhānvitaḥ Á
brāhmaṇō’gniśca vai viṣṇōḥ sarvadēvātmanō mukham Á Á 9 Á Á

api sarvē kuśalinastava putrā manasvini Á
lakṣayē’svasthamātmānaṃ bhavatyā lakṣaṇairaham Á Á 10 Á Á

aditiruvāca
bhadraṃ dvijagavāṃ brahmandharmasyāsya janasya ca Á
trivargasya paraṃ kṣētraṃ gṛhamēdhingṛhā imē Á Á 11 Á Á

agnayō’tithayō bhṛtyā bhikṣavō yē ca lipsavaḥ Á
sarvaṃ bhagavatō brahmannanudhyānānna riṣyati Á Á 12 Á Á

kō nu mē bhagavankāmō na sampadyēta mānasaḥ Á
yasyā bhavānprajādhyakṣa ēvaṃ dharmānprabhāṣatē Á Á 13 Á Á

tavaiva mārīca manaḥśarīrajāḥ
prajā imāḥ sattvarajastamōjuṣaḥ Á

samō bhavāṃstāsvasurādiṣu prabhō
tathāpi bhaktaṃ bhajatē mahēśvaraḥ Á Á 14 Á Á

tasmādīśa bhajantyā mē śrēyaścintaya suvrata Á
hṛtaśriyō hṛtasthānānsapatnaiḥ pāhi naḥ prabhō Á Á 15 Á Á

parairvivāsitā sāhaṃ magnā vyasanasāgarē Á
aiśvaryaṃ śrīryaśaḥ sthānaṃ hṛtāni prabalairmama Á Á 16 Á Á

yathā tāni punaḥ sādhō prapadyēran mamātmajāḥ Á
tathā vidhēhi kalyāṇaṃ dhiyā kalyāṇakṛttama Á Á 17 Á Á

śrīśuka uvāca
ēvamabhyarthitō’dityā kastāmāha smayanniva Á
ahō māyābalaṃ viṣṇōḥ snēhabaddhamidaṃ jagat Á Á 18 Á Á

kva dēhō bhautikō’nātmā kva cātmā prakṛtēḥ paraḥ Á
kasya kē patiputrādyā mōha ēva hi kāraṇam Á Á 19 Á Á

upatiṣṭhasva puruṣaṃ bhagavantaṃ janārdanam Á
sarvabhūtaguhāvāsaṃ vāsudēvaṃ jagadgurum Á Á 20 Á Á

sa vidhāsyati tē kāmānharirdīnānukampanaḥ Á
amōghā bhagavadbhaktirnētarēti matirmama Á Á 21 Á Á

aditiruvāca
kēnāhaṃ vidhinā brahmannupasthāsyē jagatpatim Á
yathā mē satyasaṅkalpō vidadhyāt sa manōratham Á Á 22 Á Á

ādiśa tvaṃ dvijaśrēṣṭha vidhiṃ tadupadhāvanam Á
āśu tuṣyati mē dēvaḥ sīdantyāḥ saha putrakaiḥ Á Á 23 Á Á

kaśyapa uvāca
ētanmē bhagavānpṛṣṭaḥ prajākāmasya padmajaḥ Á
yadāha tē pravakṣyāmi vrataṃ kēśavatōṣaṇam Á Á 24 Á Á

phālgunasyāmalē pakṣē dvādaśāhaṃ payōvrataḥ Á
arcayēdaravindākṣaṃ bhaktyā paramayānvitaḥ Á Á 25 Á Á

sinīvālyāṃ mṛdā’’lipya snāyāt krōḍavidīrṇayā Á
yadi labhyēta vai srōtasyētaṃ mantramudīrayēt Á Á 26 Á Á

tvaṃ dēvyādivarāhēṇa rasāyāḥ sthānamicchatā Á
uddhṛtāsi namastubhyaṃ pāpmānaṃ mē praṇāśaya Á Á 27 Á Á

nirvartitātmaniyamō dēvamarcēt samāhitaḥ Á
arcāyāṃ sthaṇḍilē sūryē jalē vahnau gurāvapi Á Á 28 Á Á

namastubhyaṃ bhagavatē puruṣāya mahīyasē Á
sarvabhūtanivāsāya vāsudēvāya sākṣiṇē Á Á 29 Á Á

namō’vyaktāya sūkṣmāya pradhānapuruṣāya ca Á
caturviṃśadguṇajñāya guṇasaṅkhyānahētavē Á Á 30 Á Á

namō dviśīrṣṇē tripadē catuḥśṛṅgāya tantavē Á
saptahastāya yajñāya trayīvidyātmanē namaḥ Á Á 31 Á Á

namaḥ śivāya rudrāya namaḥ śaktidharāya ca Á
sarvavidyādhipatayē bhūtānāṃ patayē namaḥ Á Á 32 Á Á

namō hiraṇyagarbhāya prāṇāya jagadātmanē Á
yōgaiśvaryaśarīrāya namastē yōgahētavē Á Á 33 Á Á

namasta ādidēvāya sākṣibhūtāya tē namaḥ Á
nārāyaṇāya ṛṣayē narāya harayē namaḥ Á Á 34 Á Á

namō marakataśyāmavapuṣē’dhigataśriyē Á
kēśavāya namastubhyaṃ namastē pītavāsasē Á Á 35 Á Á

tvaṃ sarvavaradaḥ puṃsāṃ varēṇya varadarṣabha Á
atastē śrēyasē dhīrāḥ pādarēṇumupāsatē Á Á 36 Á Á

anvavartanta yaṃ dēvāḥ śrīśca tatpādapadmayōḥ Á
spṛhayanta ivāmōdaṃ bhagavānmē prasīdatām Á Á 37 Á Á

ētairmantrairhṛṣīkēśamāvāhanapuraskṛtam Á
arcayēcchraddhayā yuktaḥ pādyōpasparśanādibhiḥ Á Á 38 Á Á

arcitvā gandhamālyādyaiḥ payasā snapayēd vibhum Á
vastrōpavītābharaṇapādyōpasparśanaistataḥ Á
gandhadhūpādibhiścārcēd dvādaśākṣaravidyayā Á Á 39 Á Á

śṛtaṃ payasi naivēdyaṃ śālyannaṃ vibhavē sati Á
sasarpiḥ saguḍaṃ dattvā juhuyānmūlavidyayā Á Á 40 Á Á

nivēditaṃ tad bhaktāya dadyād bhuñjīta vā svayam Á
dattvā’’camanamarcitvā tāmbūlaṃ ca nivēdayēt Á Á 41 Á Á

japēdaṣṭōttaraśataṃ stuvīta stutibhiḥ prabhum Á
kṛtvā pradakṣiṇaṃ bhūmau praṇamēd daṇḍavanmudā Á Á 42 Á Á

kṛtvā śirasi tacchēṣāṃ dēvamudvāsayēt tataḥ Á
dvyavarānbhōjayēd viprānpāyasēna yathōcitam Á Á 43 Á Á

bhuñjīta tairanujñātaḥ śēṣaṃ sēṣṭaḥ sabhājitaiḥ Á
brahmacāryatha tadrātryāṃ śvōbhūtē prathamē’hani Á Á 44 Á Á

snātaḥ śuciryathōktēna vidhinā susamāhitaḥ Á
payasā snāpayitvārcēd yāvadvratasamāpanam Á Á 45 Á Á

payōbhakṣō vratamidaṃ carēd viṣṇvarcanādṛtaḥ Á
pūrvavajjuhuyādagniṃ brāhmaṇāṃścāpi bhōjayēt Á Á 46 Á Á

ēvaṃ tvaharahaḥ kuryād dvādaśāhaṃ payōvrataḥ Á
harērārādhanaṃ hōmamarhaṇaṃ dvijatarpaṇam Á Á 47 Á Á

pratipaddinamārabhya yāvacchuklatrayōdaśī Á
brahmacaryamadhaḥsvapnaṃ snānaṃ triṣavaṇaṃ carēt Á Á 48 Á Á

varjayēdasadālāpaṃ bhōgānuccāvacāṃstathā Á
ahiṃsraḥ sarvabhūtānāṃ vāsudēvaparāyaṇaḥ Á Á 49 Á Á

trayōdaśyāmathō viṣṇōḥ snapanaṃ pañcakairvibhōḥ Á
kārayēcchāstradṛṣṭēna vidhinā vidhikōvidaiḥ Á Á 50 Á Á

pūjāṃ ca mahatīṃ kuryād vittaśāṭhyavivarjitaḥ Á
caruṃ nirūpya payasi śipiviṣṭāya viṣṇavē Á Á 51 Á Á

śṛtēna tēna puruṣaṃ yajēta susamāhitaḥ Á
naivēdyaṃ cātiguṇavad dadyātpuruṣatuṣṭidam Á Á 52 Á Á

ācāryaṃ jñānasampannaṃ vastrābharaṇadhēnubhiḥ Á
tōṣayēdṛtvijaścaiva tadviddhyārādhanaṃ harēḥ Á Á 53 Á Á

bhōjayēt tān guṇavatā sadannēna śucismitē Á
anyāṃśca brāhmaṇāñchaktyā yē ca tatra samāgatāḥ Á Á 54 Á Á

dakṣiṇāṃ guravē dadyādṛtvigbhyaśca yathārhataḥ Á
annādyēnāśvapākāṃśca prīṇayētsamupāgatān Á Á 55 Á Á

bhuktavatsu ca sarvēṣu dīnāndhakṛpaṇēṣu ca Á
viṣṇōstatprīṇanaṃ vidvānbhuñjīta saha bandhubhiḥ Á Á 56 Á Á

nṛtyavāditragītaiśca stutibhiḥ svastivācakaiḥ Á
kārayēttatkathābhiśca pūjāṃ bhagavatō’nvaham Á Á 57 Á Á

ētatpayōvrataṃ nāma puruṣārādhanaṃ param Á
pitāmahēnābhihitaṃ mayā tē samudāhṛtam Á Á 58 Á Á

tvaṃ cānēna mahābhāgē samyakcīrṇēna kēśavam Á
ātmanā śuddhabhāvēna niyatātmā bhajāvyayam Á Á 59 Á Á

ayaṃ vai sarvayajñākhyaḥ sarvavratamiti smṛtam Á
tapaḥsāramidaṃ bhadrē dānaṃ cēśvaratarpaṇam Á Á 60 Á Á

ta ēva niyamāḥ sākṣātta ēva ca yamōttamāḥ Á
tapō dānaṃ vrataṃ yajñō yēna tuṣyatyadhōkṣajaḥ Á Á 61 Á Á

tasmādētadvrataṃ bhadrē prayatā śraddhayā cara Á
bhagavānparituṣṭastē varānāśu vidhāsyati Á Á 62 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē aditipayōvratakathanaṃ nāma ṣōḍaśō’dhyāyaḥ Á Á

